
БҰҚАРАЛЫҚ АҚПАРАТ ҚҰРАЛДАРЫ – ЖЕКЕ ТҰЛҒАНЫҢ ӘЛЕУМЕТТІК СИПАТЫН ДАМЫТУШЫ ФАКТОР РЕТІНДЕ

Біздің мемлекетімізде бүгінде қарқынды жүріп жатқан әлеуметтік, экономикалық, мәдени, ғылыми өзгерістер жеке тұлға тіршілігінің барлық жақтарына әсер етуде. Өйткені, белгілі бір қоғамда, әлеуметтік ортада, топта қабылданған мінез-құлық үлгілерін, адамгершілік сапаларды, әлеуметтік құндылықтар мен нормаларды жеке тұлға бойына сіңіру, олардың әлеуметтенуінің нәтижелі болуына ықпал етеді. Жеке тұлғаның әлеуметтік бітім-болмысы және адамдық қасиеттерінің негізгі белгілері көптеген орта, ондағы адамдардың кісілік бітімінің, қарым-қатынасының негізінде қалыптаса бастайды. Олай болса, қоғамның ілгерілеуі мен болашағы жеке тұлғаға әсер етуші объективті орталардың әсерінен болмақ.  
Бүгінде әлемдік ғылыми айналымда жеке тұлғаның әлеуметтік сипатын қалыптастыру және осы мақсатта ұйымдастырылатын жұмыс ерекшеліктерін нақтылау өзекті де, көптеген ізденісті қажет ететін мәселе. Оның жеке аспектілерін философтар, психологтар, әлеуметтанушылар және педагогика ғылымдарының өкілдері зерттеуде. Бүгінгі зерттеулерде шығу тарихынан бастап, жеке тұлғаны әлеуметтендірудің қазіргі таңдағы жағдайы әлеуметтендіру ортасы, факторлары, әлеуметтендіру институттары және т.б. толық қамтылуда.
Жас ұрпақтың әлеуметтік сипатын зерттеген ғалымдар: И.С.Кон, А.В.Мудрик, П.И.Пидкасистый т.б. және отандық педагог ғалымдар Г.А.Уманов, Д.И.Хмель, М.И.Мұқанов, Л.Ә.Байсерке т.б. Ал, жас ұрпақты тікелей білім беру базасы - мектепте әлеуметтендірудің негіздері А.Н.Нысанбаев, З.У.Кенесарина, О.Н.Нұсқабаев, Д.К.Кішібеков, А.Н.Тесленко, Г.Л.Нұрманбетова, М.С.Керимбаева, Г.А.Жақыпова және т.б. ғылыми-зерттеу еңбектерінде тұжырымдалған [1;2;3;4;5;6;7].
Жеке тұлғаның қалыптасып, жетілуіне бұқаралық ақпарат құралдарының да күші ерекше. Олар балаға моральдық қалып туралы мағлұмат береді, мінез-құлқын қалыптастыруға ықпал етіп, өзіне-өзі қызмет ету дағдыларын дамытуға ықпал етеді.
Бүгінде бұқаралық ақпарат құралдарының негізінде жеке тұлғаны әлеуметтендіру мәселесі жан-жақты зерттелуде.
Бұқаралық ақпарат құралдарының жеке тұлғаның дамып, қалыптасуындағы орнын әр түрлі қырынан қарастырып жүрген бір топ ғалымдарды атап өтуге болады. Бұқаралық ақпарат құралдарының жеткіншек ұрпақты тұлға ретінде қалыптастыру мәселелері көптеген ғылым салаларының атап айтқанда, философия (Масанов Е.Ж. «Медиамәдениеттегі адам проблемасы», 2012; В.В.Возчиков «Философия образования и медиакультура информационного общества», 2007; Губенко М.С. «Телевизионная коммуникация как фактор виртуализации массового сознания», 2009), саясаттану (Е.Б.Баймуханов «Роль СМИ в формировании политического сознания молодежи РК», 2010; Исабаев Б.Ө. «БАҚ және Қазақстандағы этносаяси процестер», 1996) мәдениеттану, тарих, педагогика (Кенжалин Ж.О. «Бұқаралық ақпарат құралдарының қазақстандық патриотизмді қалыптастырудағы ролі», 2004; Айдагулова А.Р. «Формирование воспитательной медиасреды педагогического вуза», 2012 г; Анайкина Ю.С. «Формирование социального опыта старшеклассников в процессе медиаобразования», 2011; Змановская Н.В. «Формирование медиаобразованности будущих учителей», 2004), психология (Кортиева Д.В. «Формирование ценностных ориентаций подростков в процессе медиаобразования», 2009), әлеуметтану (Кантор А.Р. «Телевизионное образование как фактор развития информационной культуры учащиеся молодежи в современных условиях», 2010; Коваленко Д.Г. «Формирование информационно-коммуникативной культуры молодежи в системе высшего образования», 2012) зерттеу мәселеріне айналған [8;9;10]. 
Сондай-ақ, ғылыми айналымда  бұқаралық ақпарат құралдарын оқу-тәрбие процесінде қолдану тиімділігі, медиасауаттылық, медиақұзіреттілік, медиабілім беру мәселесі де ғалымдардың назарынан тыс қалмаған. Оған дәлел Л.М.Баженова, О.А.Баранов, Л.С.Зазнобина, И.С.Левшин, Л.Мастерман, С.Н.Пензин, А.А.Новикова, Ю.К.Усов, А.В.Федоров, А.В.Шариков, Г.В.Абросимова, А.П.Апполонова, В.Ш.Самедов, О.П.Симанчук, Н.В.Иванова, Н.С.Малеванный, Г.Х.А.Махмудова, Ю.М.Новокшонов, Д.Ф.Мезенцев, Г.С.Мельник, Т.А.Репида, С.В.Миликидзе, Н.К.Шипатильник, С.Н.Янпольский, ал отандық ғалымдардың ішінде Қ.А.Ақтамбеков, С.Абдукадирова, Р.Г.Ахмадиев, В.А.Бородин, И.П.Гуляева, Ү.Жұмабекова, С.Н.Имашев, Г.Исмағұлова, Н.М.Наренов, Ә.О.Оразова, Н.П.Скальковская, А.А.Тіленбаева, П.Б.Сейітқазы және т.б. құнды зерттеулері [ 11;12;13;14;15].
	Қазақстандық ғалым Сейітқазы П.Б. «Болашақ мұғалімдерді бұқаралық ақпарат құралдары арқылы тәрбие үрдісіне дайындаудың ғылыми-теориялық негіздері» (2009 ж.) тақырыбындағы докторлық диссертациясында бұқаралық ақпарат құралдарының тәрбие үрдісіндегі орнына бүгінгі күн тұрғысынан баға берілген, БАҚ арқылы болашақ мұғалімдерді тәрбие үрдісіне дайындаудың маңыздылығы нақтыланған, «болашақ мұғалімдерді бұқаралық ақпарат құралдары арқылы тәрбие үрдісіне дайындау», «бұқаралық ақпарат құралдары арқылы тәрбие беру» ұғымдарының педагогикалық мәні нақтыланған, білім беру жүйесінде бұқаралық ақпарат құралдарын пайдалану жайы және оған болашақ мұғалімдерді дайындау мәселесі талданған, болашақ мұғалімдерді БАҚ арқылы тәрбие үрдісіне дайындаудың тұжырымдамасы мен моделі жасалған және оған ғылыми негізделген талаптар дайындалған, болашақ мұғалімдерді БАҚ арқылы тәрбие үрдісіне дайындауда жоғары педагогикалық оқу орындары оқу-тәрбие үрдісінің мүмкіндіктері, білім мазмұнын жетілдіру негіздемесі, болашақ мұғалімдерді БАҚ арқылы тәрбие үрдісіне дайындаудың педагогикалық жүйесі жасалып және оның тиімділігі негізделген; болашақ мұғалімдерді БАҚ арқылы тәрбие үрдісіне дайындаудың тиімділігі дәлелденген [11].
	 «Бұқаралық ақпарат құралдары туралы» Қазақстан Республикасының заңы 06.08.1999 жарияланып, соңғы өзгерістер мен толықтырулар 2009 жылғы 06 ақпандағы № 123 – ІV Конституциялық заңға енгізілген. Заңда БАҚ қатысты түсініктерге төмендегідей анықтама берілген:
«бұқаралық ақпарат - тұлғалардың шектеусiз топтарына арналған баспа, дыбыс-бейне және өзге де хабарлары мен материалдары»; 
«бұқаралық ақпарат құралы - мерзiмдi баспасөз басылымы, радио және теледидар бағдарламасы, киноқұжаттама, дыбыс-бейне жазбасы және көпшiлiк қол жеткiзе алатын телекоммуникациялық желiлердегi (интернет және басқалары) WЕВ-сайттарды қоса алғанда, бұқаралық ақпаратты мерзiмдi немесе үздiксiз жария таратудың басқа да нысаны»;
 «мерзiмдi баспасөз басылымы - тұрақты атауы, ағымдағы нөмiрi бар және кемiнде жарты жылда бiр рет шығарылатын газет, журнал, альманах, бюллетень, олардың қосымшасы; теледидар, радио, бейне, кино хроникалық бағдарламасы - толық атауы бар және кемiнде жылына бiр рет эфирге шығатын мерзiмдi дыбыс-бейне хабарлары мен берiлiмдерiнiң жиынтығы; 
«бұқаралық ақпарат құралдарының өнiмi - мерзiмдi баспасөз басылымының жеке нөмiрiнiң немесе дыбыс-бейне бағдарламасының таралымы немесе таралымының бiр бөлiгi, радио, теледидар, кино хроникалық бағдарламалардың жеке шығарылымы, көпшiлiк қол жеткiзе алатын телекоммуникациялық желiлердегi WЕВ-сайтта берiлген ақпарат» [16]. 
Бұқаралық ақпарат - тұлғалардың шектеусiз топтарына арналған баспа, 
дыбыс-бейне және өзге де хабарлары мен материалдары. БАҚ мақсаты – іргелі ғылыми зерттеулердің нәтижелерін насихаттау.
Бұқаралық ақпарат құралдары адам өміріндегі тың әрі өткір мәселелерді көтеріп, халықтың ойларын, ұсыныстарын ортаға салатын, әртүрлі көзқарастардың көрініс табатын ортасы.
Оқырман, тыңдарман, көрермен қауымды БАҚ-пен тығыз байланыста ұстап, оларды медиа ісіне тарту, шығармашылыққа, ақпарат жинауға қарапайым тұрғындардың араласуын және күнделікті тіршілік түйіткілдерінің, әлеуметтік мәселелердің басты тақырыпқа айналуы азаматтық журналистика құбылысын туындатады. Тұрғындардың көпшілігін өмірлік жағдайлар қызықтырады, бұл таңдау көбінесе аймақтың қатынастар жиынтығына пайда әкеледі, осылайша сәйкес жаңалықтар беріледі.
Бұқаралық ақпарат құралдардың әлеуметтік ортадағы рөлі бірнеше жағдайда анықталады. Бұқаралық ақпарат құралдары әлеуметтік институттың бірі бола қоғам мен жеке әлеуметтік топтардың тапсырмасын орындайды. Бұл бұқаралық ақпарат құралдары осы және басқалай шараларда әлеуметтенуге бағытталған әсер көрсетеді деп санауға мүмкіндік береді. Бұқаралық ақпарат құралдары адамға әлеуметтік норма мен саясаттың нарықтық және басқа қоғам өмірінде бағалықты қалыптастыруды орнатады.
Бұқаралық ақпарат құралдары - әлеуметтендіру факторы ретінде халықтың, әсіресе, жас ұрпақтың рухани мәдени құндылықтары туралы білім көзі де болып табылады. Осылардың ішінде ұрпақ тәрбиесіне тікелей ықпал жасау мүмкіншілігі басым тұрғаны мерзімді баспасөз. Өйткені, БАҚ қоғамдық пікірді қалыптастыруда халыққа жақын.
БАҚ жеке тұлғаның қабілеттер жиынтығын дамытады; танымдық белсенділіктің жоғары болуын қамтамасыз етеді; ой дербестігіне тәрбиелейді; шығармашылыққа жұмылдырады; жоғары эстетикалық және интеллектуалдық бағыт-бағдар береді. Бұқаралық ақпарат құралдары танымдық, әлеуметтік-мәдени, рекреативті (адамдардың бос уақыттағы ісін анықтайды), релаксациялық (денсаулықты қалпына келтіру) сынды қызметтерді атқарады.
Бүгінде интернет таным көзіне айналған. Өйткені, интернеттті қолданушы әлемнің кез-келген түкпір-түкпірінен ақпарат алуға деген мүмкіндіктің шексіздігін иелене отырып, өзінің ақыл-өрісін, білімін кеңейтеді. Өзіндік білім алуға деген талпынысқа ынталандырушы фактор ретінде интернет адамның білуге деген ынтасына қызмет етсе, кей жағдайда керісінше асқынған рефлексияны тудырады. Осы орайда әсіресе медиасауттылықты дамыту өте өзекті мәселе қатарында тұр. Ол дегеніміз жас баланың ақпараттармен жұмыста, оларды жинақтауда, зерттеуде медиа ресурстарды дұрыс таңдауы, өңдеуі, қажетіне жаратуы. Олай болса, педагогикалық қауымның басты мәселесі балалардың бос уақыттарын материалды дұрыс іздеп, қажеттілілерімен  ғана жұмыс жасауына бағыттау болмақ. Ізденіс барысында игерген материалын білімін жетілдіруде, оқу үдерісінде қолдануға әкелу қажет. 
Біріншіден ақпараттық уақытта ақпарат мөлшерінің шамадан тыс болуы, екіншіден ақпараттың идеологиялық маңыздылығы; үшіншіден ақпаратты тарату күштерінің басымдылығы, күн сайын олардың күшеюі; төртіншіден, ғылымның барлық саласындағы визуальды коммуникация мен ақпарат мазмұнының маңыздылығы; бесіншіден, талаптарға сәйкес білім алушыларды оқытудың қажеттілігі, ақпаратты дербестендіруде ұлттық және халықаралық үдерістердің ұлғаюы және т.б. мәселелер бүгінде қоғам үшін, білім алушы үшін медиасауаттылықты, медиамәдениеттілікті дамытудың қажеттілігін және оның уақыт талабы екендігін дәлелдейді.
	Сонымен, теориялық интерпретация бізге «БАҚ негізінде жеке тұлғаны әлеуметтендіру» ұғымын былай деп нақтылауымызға көмектеседі: «БАҚ негізінде жеке тұлғаны әлеуметтендіру – социумда жинақталған жеке тұлғаның дамуына қажетті әлеуметтік тәжірибені, ондағы әлеуметтік нормаларды, принциптерді, құндылықтарды меңгеру, әлеуметтік рөлдерді орындау тәсілдері мен қоғамдық мінез-құлық дағдыларын игеруі, нәтижесінде оның әлеуметтік толысуы. Жеке тұлғаның әлеуметтік толысуы (өз беттілік; адами толысу); интеллектуалдық толысу (әлеуметтік рөлдерді орындауға қабілетті ақыл-ойдың дамуы); құқықтық толысу (құқығы мен міндеттері туралы білім); саяси  толысу (азаматтық борыш сезімі, әлеуметтік-саяси белсенділік)».

